Llythyr Jwdas 4
Pam mae ffug/gau athrawiaeth mor beryglus?

Mae gau athrawiaeth yn fwy na gwahaniaeth barn. Mae Cristnogion yn gwahaniaethu ar rai pethau – ond nid ar bethau sylfaenol y ffydd  e.e. bod Iesu Grist yn fab Duw a’n bod ni’n cael ein hachub drwy ffydd. Mae’r counterfeit yn debyg iawn i’r gwir e.e gweld bod cariad Duw yn cael ei ddangos drwy farwolaeth Crist ar y groes ond yn gwrthod derbyn bod Crist wedi marw drosom ac yn ein lle.

Pam mae’r eglwys fel mae hi heddiw yng Nghymru? Athrawon ffals ac athrawiaeth ffug sydd i’w feio. Mae pobl wedi bod yn dysgu pethau mewn capeli ac eglwysi sydd ddim yn wir. Mewn nifer o ardaloedd does dim un eglwys yn pregethu’r efengyl. Mae na bobl sydd wedi bod yn ffyddlon i’w capeli ac eglwysi o Sul i Sul am ddegawdau  ond heb glywed yr efengyl. Dydyn nhw’n gwybod dim am y bywyd newydd sydd i’w gael drwy ffydd yng Nghrist.

Felly mae Jwdas yn annog ac yn gorchymyn pobl i wneud safiad dros y ffydd ac ymuno yn y frwydr. 

Ym 1982 roedd Rhyfel y Falklands. Tua mis cyn i fyddin Prydain lanio yno gyrrwyd yr SAS i ysbïo ar y gelyn er mwyn nodi eu harfau, eu lleoliad ayyb. Roedd yr SAS i greu llun o Ynysoedd y Falklands a byddin yr Archentwyr, roedden nhw eisiau gwybod beth oedd eu tactegau a ble oedd eu cryfder.

Mae Jwdas fel aelod o’r SAS, mae o’n ein rhybuddio ni, fel oedd o’n rhybuddio’r Cristnogion cynnar sut fath o elyn dyn ni’n wynebu. Mae o’n ein deffro ni i sylweddoli bod gennym ni elynion, gelynion sy’n edrych yn union fel ni ein hunain. Mae Jwdas yn peintio llun o’r athrawon celwyddog – eu nodweddion, eu marciau, sut i’w sbotio nhw a beth fydd eu diwedd.

Mae na gosb am fod yn anufudd ac anffyddlon i Dduw. Mae gau athrawon am gael eu cosbi am bregethu celwydd, 

Wedyn beth am yr angylion hynny wrthododd gadw o fewn y ffiniau roedd Duw wedi eu gosod iddyn nhw? Roedden nhw eisiau mwy o awdurdod nag roedd Duw wedi ei roi iddyn nhw. Does dim dianc iddyn nhw! Mae Duw wedi eu rhwymo nhw gyda chadwyni yn nhywyllwch dudew y byd tanddaearol. Maen nhw yno yn disgwyl y diwrnod mawr pan fyddan nhw’n cael eu cosbi. 

Does dim dianc i angylion sy’n gwrthryfela yn erbyn Duw na chwaith i bobl sy’n ymddwyn yn yr un ffordd.

 A chofiwch beth ddigwyddodd i Sodom a Gomorra a'r pentrefi o'u cwmpas! Roedd anfoesoldeb rhywiol yn rhemp yn y lleoedd hynny! Roedden nhw’n gwneud pethau cwbl fochaidd ac annaturiol! Maen nhw’n dioddef yn y tân sydd byth yn diffodd, ac mae eu cosb nhw yn rhybudd i bawb.

A beth sy’n cael ei ddweud am y bobl o fewn yr eglwysi sy ddim yn ffyddlon i air Duw: Ac mae'r bobl hyn sydd wedi dod i’ch plith chi yr un fath!

Mae nhw yr un fath â’r angylion gwrthryfelgar, yr un fath â phobl Sodom a Gomorra a gafodd eu difa oddi ar wyneb y ddaear.
Dyma rybudd i’n sobri!

 Martyn Williams (wedi ei seilio ar anerchiadau a draddodwyd yng Nghynhadledd y Mudiad Efengylaidd, Awst 2009)

